
ՄԵՐ ԽՕՍՔԸ 

 Մայիսը տարուան հինգերորդ եւ գարնան վերջին ամիսն 
է: Մայիսը տարուան ամենագեղեցիկ ամիսներէն մէկն է, այդ 
պաճառով ալ կոչուած է սիրուն Մայիս: Մայիս ամսուան ընթացքին 
կը վայելենք բնութեան զարթօնքը, երբ կը տեսնենք ծառերու եւ 
ծաղիկներու ծաղկումը բազմատեսակ գոյներով եւ բուրմունքներով։ 

 Մայիսը յատկանշական է նաեւ իր տօներով, ըլլան անոնք 
համաշխարհային կամ հայկական: Կարգ մը երկիրներու մէջ Մայիս 
1-ը կը նշուի որպէս բանուորներու օր, գնահատելու անոնց տարած 
տքնաջան աշխատանքը: Մայիս ամսուան մէջ կը նշենք աշխարհի 
ամենաթանկ անձերուն՝ մեր հրաշալի մայրերուն տօնը: 

 Մայիսը յատկանշական է նաեւ հայ ժողովուրդին համար։ 
Երկու ազգային յաղթանակներ իրականացուած են այս ամսուան 
ընթացքին: 28 Մայիս 1918-ին տեղի ունեցած է Հայաստանի առաջին 
անկախութեան հռչակումը եւ 9 Մայիս 1992-ին տեղի ունեցած է Շուշիի 
ազատագրումը, որ կը ներկայացնէ հայ ժողովուրդի հաւաքական 
կամքին եւ միասնական ուժին յաղթանակի խորհրդանիշը:

Մայիս 2025

ՄԱՅԻՍ 28 
 
 Օսմանական տիրապետութեան տակ, վեց հարիւր 
տարի ճնշուած ու իրաւազրկուած հայ ժողովուրդը, Մայիս 2018-
ին իր դիմադրութեամբ եւ միասնականութեամբ յաջողեցաւ 
յաղթանակներ կերտել։ Արամ Մանուկեանի առաջնորդութեամբ եւ 
քաջ զօրավարներու ղեկավարութեամբ, հայեր Սարդարապատի, 
Բաշ-Ապարանի եւ Ղարաքիլիսէի ճակատներու վրայ դէմ դրին 
թրքական հսկայական բանակին եւ յաղթեցին։ Այս յաղթանակին 
իբրեւ հետեւանք 28 Մայիս 1918-ին կերտուեցաւ Հայաստանի 
Առաջին Հանրապետութիւնը։ 

 
Մայիս 28-ն հայ ժողովուրդի 
պատմութեան կարեւոր 
թուական-ներէն մէկն է։

 Մայիս 28-ն տօն է 
անկախութեան եւ ազգային 
հպարտութեան։

ՇՈՒՇԻ

 Շուշի քաղաքը կը գտնուի Արցախի Հանրապետութեան 
Գորիս-Ստեփանակերտ ճամբուն վրայ: 

 Հակառակ դարերու ընթացքին կատարուած 
հայաթափման փորձերուն, Շուշին եղած է հայ մտքի եւ մշակոյթի 
կարեւոր կեդրոններէն մէկը: 1850-ական թուականներուն Շուշին 
ունէր իր գրադարաններն ու ընթերցարանները, հոն աշխոյժ 
էր նաեւ թատրոնը։ Շուշիի մէջ կային տպարաններ, ուր լոյս կը 
տեսնէին թերթեր եւ գիրքեր։ Շուշին ծանօթ եղած է նաեւ որպէս 
գորգագործութեան կեդրոն: 

 1838-ական թուականներուն Շուշիի մէջ կը գործէին 
3 դպրոցներ, ուր դասաւանդած են մեծ գրականագէտներ 
եւ գրողներ, ինչպէս Հրաչեայ Աճառեան, Պերճ Պռոշեան, 
Ղազարոս Աղայեան, Վրթանէս Փափազեան եւ ուրիշներ։

 Շուշին կոչուած է մշակոյթի մայրաքաղաք եւ 
հերոսներու արծուաբոյն, ան կոչուած է նաեւ ազգային 
լուսաշող օրրան եւ բաց թանգարան երկնքի տակ: 

 9 Մայիս 1992-ին, հերոսական մարտերէ ետք, 
Շուշին ազատագրուեցաւ։ Դժբախտաբար ան ներկայիս կը 
գտնուի Ազրպէյճանի տիրապետութեան տակ, բայց այդ չի 
նշանակեր թէ այս իրավիճակը վերջնական է։ Պայքարը կը 
շարունակուի։



 

ՄԱՆԿԱՊԱՏԱՆԵԿԱՆ ՀՈՐԻԶՈՆ

ՄԱՅՐԵՐՈՒ ՏՕՆ

 Մայրերու մեծարման այս տօնը կու գայ 17-19-րդ 
դարերէն: Առաջին անգամ 1914-ին, ԱՄՆ-ի նախագահ 
Ուուտրօ Ուիլսընն էր, որ Մայիս ամսուան երկրորդ կիրակին 
յայտարարած է որպէս ազգային տօն՝ ի պատիւ բոլոր 
ամերիկացի մայրերուն: ԱՄՆ-էն ետք, Մայիսի երկրորդ 
կիրակին սկսած են տօնել 23 տարբեր երկիրներ, որոնց 
շարքին եղած է նաեւ Գանատան: Կ՚արժէ նշել, թէ աշխարհի 
տարածքին այլ երկիրներ մայրերու տօնը կը նշեն տարբեր 
օրերու. օրինակ՝ Եգիպտոսի եւ Լիբանանի մէջ՝ 21 Մարտին, 
իսկ Հայաստանի մէջ՝ 7 Ապրիլին: 

 Դարերու ընթացքին, հայ արուեստագէտներ 
իրենց նկարչական գործերով թէ քանդակներով, հայ 
մտաւորականներ իրենց բանաստեղծութիւններով թէ արձակ 
գրութիւններով գովերգած են հայ մօր դերը։ Հայ մայրը եղած 
է սիրոյ, նուիրումի եւ հոգածութեան խորհրդանիշ։ Ան եղած 
է ընտանիքի այն կարեւոր սիւնը, որ պահելով հայ լեզուն, 
հայ մշակոյթն ու հայկական սովորութիւնները, պահած է իր 
ընտանիքը հայ։

 Բոլորս ալ կը սիրենք մեր մայրերը։ Մայրերու տօնը 
առիթ մըն է, որուն ընթացքին տարբեր ձեւերով կը յայտնենք 
մեր երախտագիտութիւնն ու գնահատանքը մեր մայրերուն։

ՃԱՆՉՆԱՆՔ ՄԵՐ ՄԵԾԵՐԸ
ԱՐՇԻԼ ԿՈՐՔԻ «ՆԿԱՐԻՉԸ ԵՒ ՄԱՅՐԸ» 

     

 Արշիլ Կորքի, բուն անունով Ոստանիկ Սեդրակ Արոյեան, ծնած է 
1904-ին, Վանի Հայոց ձոր գաւառի Խորխոմ գիւղը: 1915-ին մօրը եւ երեք 
քոյրերուն հետ գաղթած է Երեւան, ապա անցած է Պոլիս, Աթէնք եւ 1920-ին 
հասած է Պոսթըն: 

 Արշիլ Կորքիի նկարչական գործերը արժանացած են 
համաշխարհային հռչակի։ Անոնք կը ցուցադրուին ԱՄՆ-ի, Ֆրանսայի, 
Անգլիոյ, Իտալիոյ, Աւստրալիոյ եւ շարք մը այլ երկիրներու մեծագոյն 
պատկերասրահներու մէջ։ 

 Հանրածանօթ նկարիչի ամենայայտնի ստեղծագործութիւնն է 
«Նկարիչը եւ մայրը» կամ «Նկարիչը եւ նրա մայրը», որուն ստեղծագործման 
ժամանակ ան օգտագործած է 1912-ին Վանի մէջ նկարահանուած իր եւ իր 
մօր լուսանկարը: 

 Արշիլ Կորքի իր «Նկարիչը եւ նրա մայրը» ստեղծագործութեան 
վրայ աշխատանքի սկսած է 1926-ին եւ ունեցած է երկու տարբերակներ։ 
«Նկարիչը եւ նրա մայրը» կտաւի առաջին տարբերակը (1926-1936) 
ներկայիս կը գտնուի Նիւ Եորքի Ուիտնի թանգարանը։ Իր այս կտաւով 
Կորքիի մայրը աւելի երիտասարդ է, եւ փոքրիկ Ոստանիկի ոտքերուն միջեւ 
կայ բացութիւն մը։ Իսկ երկրորդ տարբերակով (1926-1942) մօր դէմքը աւելի 
ծերացած է, եւ Ոստանիկի ոտքերը կողք կողքի են: Այս վերջին տարբերակը 
կը գտնուի Ուաշինկթընի ազգային պատկերասրահին մէջ։ 

 Իր այս նկարներով, Արշիլ Կորքի ուզած է ներկայացնել իր մօրը 
ցաւն ու ծանր յիշատակները: Երկու տարբերակներուն մէջ ուշագրաւ է, որ 
ան չէ կրցած պատկերել մօրը ձեռքերը, որովհետեւ հաւատացած է, որ այդ 
ձեռքերուն մէջ կուտակուած էին մօրը ապրած դժուարութիւնները: Թէեւ 
մօրը ձեռքերը քօղարկուած են, սակայն դիմագիծն ու հայեացքը վստահ ու 
հանգիստ են: 

 Արշիլ Կորքի իր նկարչութիւններով ցոյց տուած է հայկական 
արուեստը աշխարհին: Իր նկարներուն մէջ կը տեսնենք Վանայ լիճի 
կապոյտը եւ հայկական ծիրանի գոյնը։

ԿՇԵՌՔ

Մտքի օրոցքից երբ աշխարհ մտայ,
Աշխարհում ՝աշխարհ մօր սէրը գտայ...

Յօնքերս՝ լծակն են իմ նժարի,
Աչքերս նրա զոյգ թասերն արի,
Եւ կշռեցի մօրս սէրը սուրբ,
Որ ինչքան մեծ էր, այնքան խոր ու նուրբ,
Հիմալայն իբրեւ կշռաքար դրի,
Վեր թռաւ լեռը հետն իր նժարի.
Ծովերը դրի՝ վեր ելան կրկին,
Վար քաշեց մօրս սէրը սրբագին.
Աստղաբոյլերը դրի կշռաքար՝
Նորից մայրիկիս սէրը քաշեց վար...
Քո սէրն, իմ սիրած, քո սէրն էլ դրի,
Վեր ու վար արին նժար նժարի.
Բայց երբ անսահման իմ հայրենիքից
Մի բուռ հող դրի՝ 
Եկաւ համբուրեց նժար նժարի...

 Յովհաննէս Շիրազ

ՇՈՒՇԱՆԸ ԿԱՄ ՀՈՎՏԱՇՈՒՇԱՆԸ 

 Մայիս ամսուան ծաղիկն է շուշանը կամ հովտաշուշանը։ Շատ 
հին ժամանակներէն այս ծաղիկը համարուած է որպէս նրբութեան, 
համեստութեան, սիրոյ, մաքրութեան, հաւատարմութեան, նաեւ 
տխրութեան խորհրդանիշ: 

 Բոյսը ունի 25 սմ. բարձրութիւն եւ լայն տերեւներ, բուրումնաւէտ է 
եւ ունի մանր զանգականման սպիտակ ծաղիկներ, որոնք հաւաքուած են 
քով քովի ողկոյզի նման։

 Հովտաշուշաններ կարելի է գտնել Հայաստանի հիւսիսային 
շրջանի անտառներուն մէջ։ Անոնք երբեմն կ՚ըլլան նաեւ վարդագոյն կամ 
կապոյտ: Հովտաշուշանը կ'օգտագործուի ոչ միայն զարդարանքներ եւ 
հարսանեկան ծաղկեփունջեր պատրաստելու, այլ եւ բժշկութեան մէջ: 



ՄԱՆԿԱՊԱՏԱՆԵԿԱՆ ՀՈՐԻԶՈՆ

ԳՈՐԳԱԳՈՐԾՈՒԹԻՒՆ

 Գորգագործութիւնը հայկական ժողովրդական արուեստի աւանդական 
ճիւղերէն մէկն է եւ հայկական մշակոյթի խորհրդանիշներէն մէկը: Պատմաբաններ 
յաճախ անդրադարձած են հայկական գորգերու բարձր որակին մասին: 

 Նախաքրիստոնէական ժամանակաշրջանի (Ք.Ա. 5-րդ դար) գորգարուեստին 
վերաբերող ամենայայտնի նմուշը Պազիրիկ կոչուող գորգն է։ Ուսումնասիրողներ 
կը վկայեն, որ Պազիրիկ գորգը գործած են Վանի թագաւորութեան ժամանակ, 
հետեւաբար ան պէտք է վերագրել հայկական մշակոյթին։ Մասնաւորաբար հիմնուելով 
գորգի կառուցուածքի, ձեւաւորման եւ բներգներուն (motif) վրայ, Պազիրիկ գորգը 
կը վերագրուի վաղ ուրարտական կամ վաղ հայկական շրջանին։ Պազիրիկ գորգին 
հայկական ըլլալու կարեւոր փաստերէն մէկն է նաեւ անոր կարմիր ներկանիւթը, որ 
արարատեան դաշտի որդան կարմիրն է։ 
   

 Հայկական գորգերու ամենատարածուած տեսակներէն մէկն է վիշապագորգը, 
օձագորգը, արծուագորգը: Հայոց տուներուն մէջ գորգերը, ոչ միայն իբրեւ գորգ 
կ՚օգտագործուէին, այլ անոնցմով կը զարդարէին պատերը եւ կ՚օգտագործէին 
զանոնք ձայնակլանման համար։ Գորգերը որպէս զարդարանք օգտագործուած են 
նաեւ ծածկելու բազմոցներ եւ սեղաններ:

ԼԱՒԱՇ ՀԱՑԸ

 
 Լաւաշը Հայաստանի մէջ կը համարուի ընտանիքի եւ առատութեան խորհրդանիշ։ 
Լաւաշը հայկական ազգային խոհանոցի սպիտակ հացն է, որ ցորենի ալիւրով կը 
պատրաստուի:

 Հին ժամանակներուն, Լաւաշի պատրաստութիւնը տարածուած էր հայկական 
բոլոր գիւղերուն մէջ: Սովորական հաց մը ըլլալէ զատ, լաւաշը հայ ժողովուրդին համար 
եղած է կրօնածիսական եւ պաշտամունքային նշանակութիւն ունեցող մշակութային տարր։ 
Ան հայկական բառ է, որ առաջացած է նոյնինքն լաւաշ պատրաստելու գործընթացէն։ 
Խմորը գրտնակելէ ետք, հայ մամիկներ զայն լաւ քաշեր ու բացեր են։ Այստեղէն եկած 
է «լաւ քաշած», «լաւ քաշ», որ յետոյ արդէն ստացեր է «լաւաշ» անուանումը։ Լաւաշը կը 
թխեն աւանդական վառարաններու մէջ, որ կը կոչուի թոնիր: Հայ մամիկներ թոնիրը կը 
վառէին առաւօտ կանուխ՝ արեւածագին։ Իսկ հաց թխելու արարողութիւնը կը կատարուէր 
բարի լոյսի օրհնանքներով եւ աղօթքներով: 
 

* Գրտնակել = Գրտնակով խմորը տափակցնել, խմորը բանալ։

 Հայկական գորգերը կը հիւսուին բուրդէ, բամպակէ 
եւ մետաքսէ թելերով: Գորգերու ներկերը կը պատրաստուէին 
տարբեր նիւթերով, օգտագործելով բուսական եւ կենդանական 
տարբեր նիւթեր: Կենդանական ներկերէն ամենանշնաւորը 
Որդան Կարմիր ներկն է, որ 5-րդ դարուն կը պատրաստուէր 
Արարատեան դաշտին մէջ ապրող կարմիր միջատներէն եւ կը 
կոչուէր նաեւ հայկական ներկ :

ՎԱՐՔ ՈՒ ՎԱՐՈՒԵԼԱԿԵՐՊ
 «ՃԱՇԻ ՍԵՂԱՆԻՆ»

Անահիտ Պալեան

Առաւօտեան, կէսօրին,
Երեկոյեան թէ իրիկուան,
Ուտելէ առաջ անպայման
Ձեռքերը լուանք օճառով,
Առատ ջուրով շփելով։
Երբ նստինք ճաշի սեղանին,
Նախ աղօթենք սրտագին,
Փառք տանք Տիրոջ
Մեզի պարգեւած 
Համեղ պատառին։
 

«Բարի ախորժակ»
Մաղթենք բոլորին։
Ուտենք հանդարտ ու չափաւոր
Բերանը գոց ծամելով։
Խօսինք միայն կլլելէ ետք,
Խեղդուիլը որո՞ւն է պէտք։
Ճաշի աւարտին,
Շնորհակալութիւն յայտնենք
Պապային ու մամային։

 

Յետոյ, մեր գաւաթն ու ամանը
Դնենք լուացարանը, 
Օգնենք հաւաքելու սեղանը։
Հազար անուշ ուտողին,
Քաղաքավար եղողին,
Տունը կոկիկ պահողին։

ՀԱՆԵԼՈՒԿՆԵՐ

1- Գլուխս երկաթ, իսկ մարմինս փայտ: Զիս չեն սիրեր 
գամերը, կը ճզմեմ անոնց գլուխները: Ի՞նչ եմ:
 
2- Աննշան թուացող թիւ մըն եմ, բայց եթէ զիս 
բազմապատկես, ամէնէն մեծ թիւին հետ անգամ, 
պատասխանը ես եմ:

ԱՂԲԻՒՐ
ԾԱՂԻԿ
ԾԻԱԾԱՆ 
ԱՌՈՒԱԿ
ԾԱՌ

ԲՈՅՍ
ԾՈՎ
ԳԵՏ
ՈՎԱՍԻՍ
ԵՐԿԻՆՔ

ՈՎԿԻԱՆՈՍ
ԼԻՃ
ՋՐՎԷԺ

Բնութեան տարրերու մէջ պահուած բառը

Այս ցանցին մէջ եթէ ջնջես տուեալ բառերը, մնացեալ 
տառերով դիւրութեամբ կրնաս գտնել պահուած բառը:

Գրտնակ 



ԲԱՒԱՐԱՐ ՔՈՒՆԻ ԱՆՀՐԱԺԵՇՏՈՒԹԻՒՆԸ 

 Քունը անհրաժեշտ է մեր ֆիզիքական աճումին եւ առողջութեան: 
Անիկա յատկապէս կը հանգստացնէ մեր ուղեղը եւ կը վերանորոգէ անոր 
բջիջները:

 Օրական 10-11 ժամ քունը կարեւոր է 5-12 տարեկան մանուկներուն 
ու պատանիներուն համար:

 Երբ բաւարար քուն ստանանք աւելի դիւրութեամբ կ՚ընկալենք մեր 
դասերը եւ աւելի արագ կը հասկնանք ուսուցիչներուն բացատրութիւնները: 
Նշենք նաեւ, թէ երբ բաւարար քուն ստանանք աւելի բարձր կրնան ըլլալ մեր 
տրամադրութիւնները, աւելի առողջ կրնայ մնալ մեր մարմինը՝ պայքարելով 
զանազան հիւանդութիւններու դէմ:

Ի՞նչ ընել հանգիստ քնանալու համար։ 

- Երեկոյեան անջատել հեռատեսիլը եւ հեռու մնալ ելեկտրոնային խաղերէ։
- Լուացուիլ եւ ակռաները վրձինել։
- Գիրք կարդալ եւ աղօթել։
- Պահել ննջասենեակի ջերմութիւնը 20-ի շուրջ՝ ոչ շատ պաղ եւ ոչ շատ 
տաք:
- Սովորութիւն ընել ամէն օր նոյն ժամուն քնանալը: 

ՄԱՆԿԱՊԱՏԱՆԵԿԱՆ ՀՈՐԻԶՈՆ

Մանկապատանեկան Հորիզոնը կը հովանաւորեն ՀՕՄ-ի Գանատայի 
Շրջանային վարչութիւնը եւ Գանատայի շրջանի իր 10 մասնաճիւղերը

Հեռաձայն (514) 332-3757
Email: sylva@horizonweekly.ca 
Խմբագրութիւն՝ Անահիտ Պալեանի
Թիւը պատրաստեց Շողեր Ճելլատեան
Ձեւայղացք՝ Լորի Խաչերեանի

ԱՐԾԻՒԸ
 

 Արծիւը գիշատիչ թռչուններուն 
ամէնէն զօրաւորն է։ Ինչպէս առիւծը 
գետնի վրայ, նոյնպէս ալ թռչուններու 
թագաւորն է արծիւը: Անոր կտուցը 
կոր եւ պինդ է, ճանկերը՝ սուր, 
թեւերը՝ երկար եւ զօրեղ։

 Թռչուններու արքան հանգիստ 
եւ հպարտ կը պտտի երկնքին մէջ: 
Ան իր արագութեամբ, իր սուր 

տեսողութեամբ եւ զօրաւոր ճանկերով դիւրութեամբ կրնայ որսալ 
բադեր, կռունկներ, ձուկեր, սկիւռներ, նապաստակներ, ինչպէս 
նաեւ աղուէսներ, այծեր, եղնիկներ եւ այլն։

 Արծիւը իր բոյնը կը շինէ լեռնային բարձր վայրերու մէջ, 
ժայռերու, ծառերու կամ ելեկտրական սիւներու վրայ: Էգ արծիւը 
կ՚ածէ մէկ կամ առաւելագոյնը չորս ձու, որոնց վրայ 40-էն 45 օր 
թուխսի կը նստին թէ՛ էգը, թէ՛ արուն։

 Գիտէի՞ք, թէ երբ արծիւի մէկ թեւէն փետուր մը իյնայ, ան 
անոր զոյգը կը հանէ միւս թեւէն, որպէսզի իր հաւասարակշռութիւնը 
պահէ: 

 Արծիւը ծանօթ է որպէս ազատասիրութեան եւ քաջութեան 
խորհրդանիշ։
  

 Հայաստանի զինանշանին վրայ, 
վահանին երկու կողմերը կան առիւծ մը 
եւ արծիւ մը, որոնք կը խորհրդանշեն 
մեր պետութեան աննկունութիւնն ու 
ուժը: Մենք ալ ըլլանք մեր արծիւներուն 
պէս քաջ, չյուսահատինք, վստահինք 
մեր ուժերուն եւ հասնինք մեր 
նպատակներուն։

1- Ո՞ր թուականին հռչակուեցաւ Հայաստանի առաջին 
հանրապետութիւնը։
ա) 9 Մայիս 19186-ին։
բ) 28 Մայիս 1918-ին։
գ) 9 Մայիս 1992-ին։

2- Որո՞ւն առաջնորդութեամբ տեղի ունեցան 1918 Մայիսի 
հերոսամարտերը։
ա) Սողոմոն Թեհլիրեանի։
բ) Նժդեհի։
գ) Արամ Մանուկեանի։ 

3- Շուշին հայ մտքի եւ մշակոյթի կարեւոր կեդրոն ըլլալէ զատ, 
ծանօթ կեդրոն եղած է նաեւ...
ա) գորգագործութեան։
բ) ասեղնագործութեան։ 
գ) գիւղատնտեսութեան։

4- Հայ մայրը խորհրդանիշ է...
ա) սիրոյ եւ յաղթանակի:
բ) սիրոյ, նուիրումի եւ հոգածութեան։
գ) սիրոյ, ազատասիրութեան եւ առատութեան։

5- Ի՞նչ է Արշիլ Կորքիի նշանաւոր գործին անունը։
ա) «Մայր իմ անգին»։ 
բ) «Ես ու մայրս» կամ «Մայրս ու ես»։
գ) «Նկարիչը եւ նրա մայրը» կամ «Նկարիչը եւ մայրը»։

6- Հայաստանի ո՞ր շրջանի անտառներուն մէջ կարելի է գտնել 
հովտաշուշաններ։ 
ա) Հիւսիսային շրջանին։ 
բ) Հարաւային շրջանին։
գ) Արեւելեան շրջանին։

7- Որո՞նք են հայկական գորգերու ամենատարածուած տեսակները։ 
ա) Յովազագորգը եւ վիշապագորգը։ 
 բ) Վիշապագորգը, օձագորգը եւ արծուագորգը։ 
 գ) Առիւծագորգը եւ արծուագորգը։

8- Ի՞նչ կը կոչուի այն վառարանը, ուր կը թխեն լաւաշ հացը։
ա) Փուռ։ 
բ) Թոնիր։
գ) Կրակարան։

9- Թուէ երեք բան, որ կրնաս ընել հանգիստ քուն մը քնանալու համար։ 
ա) 
բ) 
գ) 

10- Ինչո՞ւ արծիւը դիւրութեամբ կրնայ որսալ իր ուտելիքը։
ա) Որովհետեւ ան արագ է, ունի սուր տեսողութիւն եւ զօրաւոր ճանկեր։
բ) Որովհետեւ ան թռչուններու արքան է։
գ) Որովհետեւ ան ունի լայն թեւեր։

Հանելուկներուն պատասխանները՝ մուրճ - զերօ
Պահուած բառը՝ ԲՆՈՒԹԻՒՆ

Ո՞Վ Կ՚ՈՒԶԷ ԸԼԼԱԼ ԲԱԶՄԱԳԷՏ

